
A l'ëa questa a metropoli do regno

Do Cacico d'Aïti ô ciù potente;

Ma là no ghe veddeivi nisciun segno

De quella forza barbara imponente,

D'un'iniqua opprescion, d'un giogo indegno,

Che se vedde ne-ô nostro continente

Ne-i ministeri interni, ne-a milizia,

Ne-a polizia, në corti de giustizia.

De drûi, ati, terribili mûagioîn

Circondâ no veddeivi quella tæra,

Co-i quæ comme in vastiscime prexoîn

Ne-e çittæ stesse ô popolo ô se særa,

E armæ da tutte e parte de cannoîn,

Comme se ûn'accania perpetua guæra

A l'estero ô l'avesse, e nell'interno

Cö so popolo mæximo ö governo.

Là invece de mûagioîn fortificæ

Veddeivi de ameniscime colliñe,

E pe fossi pin d'ægue apätanæ

Rien e laghetti d'ægue cristalline,

Pe rastelli e trincee là gh'ëan ciantæ

Scioî gianche, giane, blêu, rosse e moeliñe;

E co-i rammi intreççæ comme un'arcata

Due gran fie d'erboi ëan da çittæ l'intrata.

Ma no gh'ëa in quell'intrata ô doganê,

O ô sbiro feo, ch'ô no patisce e tacche,

Pronto a arrestâve, o a fâve andâ inderrê,

Se voî non eî, comme in scë scheñe e vacche,

O boile di governi in sciö papê,

Oppù pronto a frugâve ô gruppo, o ë stacche,

Piggiâve tûtto e fâve vegnî rosso,

Se non eî denunziôu quant'eî addosso.

